
djangan loepa djoega aken bekerdja goena laen-laen orang.

Parkata'an jang paling penting dari logatnja Kaoem Khong Kauw jaitoelah Djin (仁) jang dalam bahasa lnggris disalin „kabedjikan" lantaran tida ada laen perkataan jang lebih tjotjok. Sabenernja maksoed dari itoe Djin bisa kaliatan lebih djelas kapan diärtikeň „berlakoe baek di dalem pergaoelan antara orang binjak" atawa jtara Inggris „social good " . Tapi itoe artian poen masih bisa dibikin melar dan loeas begitoe roepa hingga dalem itoe Djin ada terkandoeng segala kabaekan, boekan tjoemah satoe doea matjem kabedjikan sadja, kerna mendjalarnja itoe artian ada mengondjoek bahoea itoe perkata'an mengikoetin tindakannja segala perboeatan baek oentoek pergaoelan, Oempama kapan satoe orang soedah dënpos dengen soemanget aken korbankan diri boeat goena kabaekan laen orang, ia bisa diseboet saorang baek zonder koedoe diterangin lagi bagimana sifatnja itoe kabaekan, sebab segala apa yang disebut bed jik dan baek samoea manjalir dari itoe sifat tida-kouwkati (unselfishness) Maka dengen oetamaken itoe Djin sabagi poko dasar jang paling penting dalem ia poenja peladjaran, Khong Tjje djadi pegang sari jang paling bersih dari pelajarannja samoea agama.

Menoeroét theorie dari Khong Tjoe, kawadjibannja manoesia dalem pergaoelan hidoep jang paling teroetama ada berdasar atas hal jang ia ada djadi sabagian dari itoe machine besar dari pergaoelan oemoem — satoe pendirian dari sadjoemblah badan-badan ketjil jang masing-masing dinamakan familie. Itoe familie, dalem mata orang Tionghoa, ada peta'an aloes dari karadja'an besar, atawa lebih teges, dari sebab sabelonnja ada negri lebih doeloe moesti ada familie maka itoe atoeran dalem familie ada tnendjadi model atawa tjonto dari mana organisatie jang lebih besar telah tertjipta. Itoe pamerentahan negri jang terdiri dari sadjoemblah Tjoe-houw atawa Radja-radja ketjil

